
I

1890

* * *

                    Անց կացա՜ն...
Օրերս թըռան, անց կացա՜ն.
Ախ ու վախով, դարդերով
Սիրտըս կերան, անց կացա՜ն:

        * * *

      Վերջացա՜վ...
Կյանքըս մաշվեց, վերջացա՜վ.
Ինչ հույս արի` փուչ էլավ,
Ինչ խընդություն` վերջը ցավ:

1916

      * * *

Հիմի բացել են հանդես
Երգիչները իմ անտես.
Ջա՜ն, հայրենի ծըղրիդնե՛ր,
Ո՞վ է  արդյոք լըսում  ձեզ:

Հունիս

 * * *

                      Ետ չեկա՜վ...
Գընա՜ց, գընա՜ց, ետ չեկավ,
Անկուշտ մահին, սև հողին
Գերի մընաց, ե՜տ չեկավ:
  

Հունիս

 * * *

                 Ո՞ւր կորա՜ն...
Մոտիկներըս ո՞ւր կորա՜ն,
Ինչքան լացի, ձեն ածի`
Ձեն չի տըվին, լո՜ւռ կորան:
 

Հունիս

1917

      * * *

Երկու դարի արանքում,
Երկու քարի արանքում,
Հոգնել եմ նոր ընկերի
Ու հին ցարի արանքում:

Հունվարի 15

      * * *

Ծով է իմ վիշտն` անափ ու խոր`
Լիքն ակունքով հազարավոր.
Իմ զայրույթը լիքն է սիրով,
Իմ գիշերը` լիքն աստղերով:

Փետրվարի 9

      * * *

Քանի՜ մահ կա իմ սըրտում,
Թափուր գահ կա իմ սըրտում.
Չէ՞ դու էլ ես մահացու.
Մահի ահ կա իմ սըրտում:

Նոյեմբերի 7

      * * *

Կյանքից հարբած անցավոր,
Ահա դարձյալ անցավ օր,
Դու վազում ես դեպի մահ ―
Մահը բըռնում հանցավոր:
 

Նոյեմբերի 10

      * * *

                          Ետ եկե՜ք...
Գարնան վարար գետ եկե՜ք,
Անցած օրե՛ր, խինդ ու սե՛ր,
Դարձե՜ք, իրար հետ եկե՜ք:
                                    

Նոյեմբերի 11

      * * *

Հին աշխարհքը ամեն օր
Հազար մարդ է մըտնում նոր,
Հազար տարվան փորձն ու գործ
Ըսկըսվում է ամեն օր:

Նոյեմբերի 11

* * *

Զուր եմ փախչում, ինձ խաբում,
Հազար կապ է ինձ կապում.
Ամենքի հետ ապրում եմ,
Ամենքի չափ տառապում:

 
Նոյեմբերի 12


